21 Februarie 2007

Aswoensdag

Liturgiese voorstel

Fokusteks: 

Psalm 51:1-17

Ander tekste:  

Joel 2:1-2, 12-17a; 2 Korintiërs 5:20b-6:2; Matteus 6:1-6, 16-21
Inleiding

Aswoensdag dui die begin van Lydenstyd aan. Die dag fokus aan die een kant op ons sterflikheid en verganklikheid en aan die ander kant op ons sonde teen God en ons medemens. Die naam van die dag hou verband met die gebruik in baie kerke om ‘n kruis van as op die voorkoppe van erediensgangers te maak as ‘n herinnering aan hulle sterflikheid en as ‘n teken van boetedoening.

Diensorde

GOD VERSAMEL ONS VOOR HOM

Gepaste stemmige musiek

Stil nadenke

Aanvangswoord

Eer aan die Vader en die Seun en die Heilige Gees,

Soos dit was in die begin, so ook nou en tot in ewigheid

Amen.
Oproep tot aanbidding

Voorganger:
Loof die Here met alles wat in jou is;


loof sy heilige Naam. 

Gemeente:
Loof die Here en vergeet nie een van sy weldade nie.

Voorganger:
Dit is Hy wat al jou sondes vergewe


en al jou siekte genees.

Gemeente:
Wat jou red van die graf


en jou met liefde en ontferming kroon (uit Ps 103:1-4).

Seëngroet

Sang

Lied 238: 1-3 “God, enkel lig, voor u gesig” of Lied 232:1 “Diep, o God, diep neergeboë”

DIENS VAN DIE WOORD

Gebed by die opening van die Woord

Skriflesing uit die Ou Testament

Joel 2:1-2

Stil nadenke

Skriflesing uit die Nuwe-Testamentiese briewe

2 Korintiërs 5:20b-6:2

Stil nadenke

Skriflesing uit die Evangelies

Matteus 6:1-6, 16-21

Prediking

Kort meditasie

DIENS VAN DIE ASSE

Skriflesing

Psalm 51:1-16

Verootmoediging in stilte

Skuldbelydenis

Voorganger:
Heilige God en genadige Vader,

Gemeente:
Ons bely teenoor U en teenoor mekaar


dat ons gesondig het in gedagtes, woorde en dade,


deur dit wat ons gedoen het


en dit wat ons nagelaat het om te doen.

Voorganger:
Ons het U nie liefgehad met ons hele hart en ons hele verstand en al ons kragte nie.


Ons het ons naaste nie liefgehad soos onsself nie.


Ons het ander nie vergewe soos wat ons vergewe is nie.

Gemeente:
Heer, wees ons genadig.

Voorganger:
Ons was doof vir u roepstem om te dien soos wat Christus ons gedien het.


Ons het nie dieselfde gesindheid in ons gehad as wat daar in Christus was nie.


Ons het u Heilige Gees bedroef.

Gemeente:
Heer, wees ons genadig.

Voorganger:
Here, ons bely ons ontrou van die verlede;


die verkeerde dinge wat ons gedoen het;


ons blindheid vir die nood van ander;


ons onverskilligheid in die aangesig van onreg en lyding.

Gemeente:
Heer, wees ons genadig.

Voorganger:
Skep vir my ‘n rein hart, o God,


vernuwe my gees


en maak my standvastig.

Gemeente:
Laat my weer die blydskap ervaar


van iemand wat deur U verlos is,


laat my U weer met toewyding dien.


Amen.
Almal wat die kruisteken van as wil ontvang, word na vore genooi en die kruisteken word op elkeen se voorkop gemaak met die woorde: “Stof is jy en tot stof sal jy terugkeer.”

Gebed

UITSENDING

Slotlied

Lied 231 “Heilig, heilig, heilig, Here”

Seën

Basisliturgie vir Lydenstyd 2007

Oorsig

Lydenstyd, wat soms ook as die “veertigdae-tydperk” bekend is, vorm een van die belangrikste seisoene op die Christelike kalender. Dit is ‘n  tyd van selfondersoek en verootmoediging en word in baie kerke gekoppel aan ’n tyd van vas of onthouding. Dit is tradisioneel die tydperk van hernuwing sowel as van kategetiese afronding. Die tydperk bied aan Christene geleentheid om na te dink oor die Here se lyding ter wille van ons sondes. Al hierdie motiewe staan egter in diens van die sentrale motief, naamlik voorbereiding vir Pase, die fees van Jesus se opstanding.

Die ses Sondae in Lydenstyd het elkeen ’n spesifieke Latynse benaming wat die aard daarvan aandui. Die bepaalde volgorde begelei die gemeente om oor die verskillende betekenisse van die seisoen na te dink.

1ste Sondag: invocavit (“Hy roep”) na aanleiding van Psalm 91:15 “Wanneer hy My aanroep, sal ek sy gebed verhoor ...  
2de Sondag: reminiscere (“Onthou/dink aan”) na aanleiding van Psalm 25:6 “Dink aan die liefde en trou, Here, wat U van altyd af betoon het.”

3de Sondag: oculi (“Oë”) na aanleiding van Psalm 25:15 “My oë is altyd op die Here gerig . . .”

4de Sondag: laetare (“Wees bly”) na aanleiding van Jesaja 66:10 “Wees bly saam met Jerusalem en juig saam met haar, almal wat haar liefhet . . .” 

5de Sondag: judica (“Die reg”) na aanleiding van Psalm 43:1-2a “Laat tog reg aan my geskied, o God . . .”
6de Sondag: Palmsondag; palmarum (“Palms”).

Kleur

Liturgies word grys, pers en bloedrooi gedurende Lydenstyd gebruik. Op Aswoensdag word grys gebruik as herinnering aan ons stoflikheid. Pers word verder oorheersend gebruik tot met Palmsondag wanneer bloedrooi vertoon word. Die kleur van Goeie Vrydag is swart.

 Simboliek

´n Houtkruis is die algemeenste simbool om tydens Lydenstyd te gebruik. ’n Kruis sonder te veel draperings het die grootste trefkrag. Dit is egter baie algemeen om pers lap oor die kruis te drapeer. 'n Eenvoudige doringkroon, ’n spies, geskeurde lap of ander simbole wat met Christus se lyding verband hou, kan afwisselend bygesit word. Die kontras met Paasfees, waar baie kleur en simboliek gepas is, word onderstreep deur die eenvoud en karigheid van die simboliek van Lydenstyd. Die kruis word op Paassondag met ’n oorvloed blomme bedek.

Gebruik kerse spaarsamig in Lydenstyd. Slegs in Groot Lydensweek is kerse van pas wanneer dit tydens die “diens van die duisternis” (tenebrae), Donderdag van die Groot Lydensweek, doodgeblaas word. 

Kuns

Daar bestaan ’n besondere ryk erfenis van Christelike kuns vir Lydenstyd. Skilderye en uitbeeldings kan die Christen  vandag help om die verstaan van Jesus se lyding oor eeue heen te waardeer. ‘n Goeie webtuiste wat aantoon waar gepaste kuns op die net bekom kan word, is www.textweek.com.

Eietydse kuns kan natuurlik ook benut word. Eie kunstenaars kan genooi word om hul uitbeeldings en voorstellings op doek of met ander media te maak of te leen. 

Enkele Afrikaanse gedigte wat in die liturgie gebruik kan word: 

 “Weer in die ark” van Totius sal goed pas by die eerste Sondag, 

“Nkosi sikelel' i-Afrika” van H A Fagan,

“Vier gebede by jaargetye in die Boland” se ‘Vroegherfs’ van N P van Wyk Louw,

“'n Paternoster vir Suid-Afrika'”, Lina Spies,

“G’n decent gebed” van André Boezak 

“Laat ons skyn” van Marius Titus

“Pietà” van Elisabeth Eybers

“Dit is volbring” van I L de Villiers. Groot Verseboek 2000 

Sakramente

Omdat die sakramente die boodskap van Jesus se lyding en sterwe so kragtig verteenwoordig, is dit aan te beveel dat groter prominensie as gewoonlik daaraan gegee word. 

Dit is nuttig om in gedagte te hou dat Lydenstyd in die kategetiese tradisie van die kerk gedien het as die tydperk vir finale onderrig aan katkisante wat hulle vir belydenis van geloof voorberei het en dus ook vir die ontvangs van die sakrament van die doop wat met Pase saamgeval het. Die doop het op hierdie manier as fokus en spilpunt gedien vir die viering van Lydenstyd. Hierdie seisoen leen hom daarom tot verdieping van die kennis van die doop as sakrament wat ons verbintenis met God bevestig. 

Lydenstyd leen hom daartoe dat die nagmaal elke Sondag gevier kan word waar dit nie normale praktyk is nie. Die liturgiese voorstelle vir die volgende Sondae sluit diensordes in wat voorsiening maak vir die gereelde bediening van die sakrament van nagmaal sowel as ’n praktyk van nagmaalherinnering.

“Hongerdoek”

In die geskiedenis van kerk is die vas gedurende Lydenstyd verbind aan die gee van aalmoese vir armes. Dit bly steeds gepas om besondere aandag aan behoeftiges te gee. Die gemeente kan geld, klere, kos, ensovoorts kerk toe bring vir verspreiding.  

As deurlopende projek wat veral vir kinders geleentheid gee om deel te neem aan die liturgie van Lydenstyd, kan 'n “hongerdoek” aangebring word. Dit is 'n gebruik wat ingang gevind het by kerke wêreldwyd en behels dat die kinders koerantknipsels, voorwerpe en ander artikels (wees self kreatief) elke Sondag vasmaak aan 'n groot doek wat êrens teen 'n muur hang. Dit is 'n goeie manier om verbande tussen die daaglikse realiteit van ons samelewing en die tekste van die betrokke Sondag te trek. Dit is ook 'n lekker manier vir ouers en kinders om gedurende die week besig te wees met die voorbereiding vir die erediens op Sondag. ’n Muur of aanspeldbord kan ook as “hongerdoek” beskikbaar gemaak word.

